
Abstrak:Artikel ini membincangkan mengenai peranan kokurikulum sebagai mediator antara 

kesedaran kendiri dan sahsiah pelajar. Artikel ini turut membincangkan mengenai hubungan 

antara kesedaran kendiri dan sahsiah pelajar dari aspek berfikiran positif, cekap peribadi dan 

cergas fizikal. Artikel turut membincangkan berkaitan dengan lapan prinsip utama dalam kursus 

kokurikulum yang telah dikenalpasti oleh Kementerian Pengajian Tinggi Pelajar. Data 

dianalisis menggunakan kaedah Model Persamaan Struktural atau Structural Equation 

Modelling (SEM). Dapatan kajian menunjukkan adanya hubungan yang signifikan antara 

kesedaran kendiri dan sahsiah pelajar serta kokurikulum bersifat mediator antara kesedaran 

kendiri dan sahsiah pelajar. 

 

Kata Kunci: : Kokurikulum, Kesedaran Kendiri, Sahsiah Pelajar 

 

Abstract : This article discusses the role of the co-curricular   as a mediator between  students’  

self-awareness and personalities. This article also discusses the relationship between self-

awareness and the personalities of students from  the aspects  of positive thinking, personal 

efficiency and physical fitness.  The article also discusses the eight key principles of  the co-

curricular   course which  have been identified by the Ministry of Higher Education.  Analysis of 

data is conducted using the Structural Equation Modeling (SEM) method. The findings  indicate   

a significant relationship between self-awareness and the personalities  of the students and the 

co-curricular as a mediator between  students’ self-awareness and personalities. 

Pendahuluan  

Kokurikulum ialah pembelajaran yang dilakukan selepas waktu persekolahan. Aktiviti 

kokurikulum juga lazimya dilakukan selepas waktu pembelajaran formal. Setiap aktiviti yang 

dilakukan melibatkan aspek kognitif, afektif dan psikomotor. Ketiga-tiga aspek tersebut 

membolehkan  pelajar yang dihasilkan akan mencakupi aspek-aspek penting dalam pembinaan 

pelajar pelajar yang bersifat holistik. Penekanan kepada melahirkan pelajar yang mempunyai 

‘minda kelas pertama’ juga adalah merupakan hasrat kerajaan sejajar dengan agenda utama 

negara dalam Rancangan Malaysia ke-9 (RMK 9, 2006). Justeru, dalam mencapai hasrat kerajaan 

ini, pelbagai usaha dan penambahbaikan dalam sistem pendidikan negara untuk melahirkan 

pelajar yang berketerampilan dipergiatkan. Salah satunya ialah melalui kegiatan kokurikulum. 
 

Pernyataan Masalah 

Pada masa kini, tuntutan dalam bidang pekerjaan adalah kepada pelajar yang tidak hanya 

memiliki ilmu pengetahuan bahkan harus juga mempunyai keterampilan dan kewibawaan diri 

yang tinggi. Pelajar masa kini, dituntut untuk menguasai pelbagai kemahiran dan mempunyai 

personaliti yang baik. Penguasaan kemahiran yang tinggi dan personaliti yang baik 

membolehkan pelajar mempunyai daya tahan yang tinggi, bijak menyesuaikan diri  mengikut 

keperluan serta mampu mengurus tekanan dengan baik. Pelajar yang mempunyai daya tahan dan 

sahsiah yang tinggi akan dapat menyesuaikan diri dengan sebarang tekanan. Pelajar sebegini 

akan mampu menguasai persekitaran dan bijak dalam membuat keputusan. Perkara ini akan 

menjadi mudah apabila mereka melangkah ke alam pekerjaan. Situasi ini akan menyebabkan 

produktiviti dan kualiti kerja pelajar meningkat dengan baik dan mampu berdaya saing 

diperingkat antarabangsa (Azali Mohamed, 2007).  

 

Selain itu, aktiviti kokurikulum menyumbang kepada pembentukan sahsiah yang baik dalam diri 

pelajar. Pelajar yang terlibat dengan aktiviti kokurikulum akan lebih berpotensi untuk mengasah 

dan mengembangkan bakat serta meningkatkan kemahiran insaniah mereka. Chin et al., (2005) 

menyokong pernyataan yang menyatakan kokurikulum mampu memberi impak yang positif 

kepada pelajar. Oleh itu, penglibatan aktiviti kokurikulum kepada pelajar adalah penting untuk 

manfaat dan kebaikan diri mereka bagi membina persekitaran yang baik.  

 

Kesinambungan penglibatan pelajar dalam pelbagai aktiviti kokurikulum membolehkan mereka 

menghubungkaitkan ilmu yang diperolehi secara formal di dalam kelas kepada praktikaliti dan 

tindakan yang boleh disesuaikan mengikut keadaan semasa. Negara juga turut memerlukan belia 

yang mempunyai mempunyai kendiri positif. Hal ini penting dalam memacu pembangunan dan 

menjamin kelangsungan negara. Kendiri positif mampu melahirkan belia yang seimbang dari 

segi rohani, jasmani, emosi dan intelektual.  

 

Objektif Kajian 

Objektif kajian ini adalah untuk mengkaji hubungan antara kesedaran kendiri dan sahsiah pelajar 

iaitu dari aspek berfikiran positif, cekap peribadi dan cergas fizikal. Selain tu, objektif kajian ini 

juga adalah untuk mengkaji peranan kokurikulum sebagai mediator antara kesedaran kendiri dan 

sahsiah pelajar. 

 

Skop Kajian 

Kajian ini telah dijalankan ke atas 800 pelajar institusi pengajian tinggi yang melibatkan dua 

Institusi Pengajian Tinggi Awam  (IPTA) dan dua Institusi Pengajian Tinggi Swasta (IPTS). Had 

umur pelajar yang dijadikan sampel dalam kajian ini pula adalah  antara 18 hingga 24 tahun serta 

masih menuntut di institusi pengajian tinggi masing-masing. Skop sahsiah yang dikaji ialah dari 

aspek berfikiran positif, cekap peribadi dan  cergas fizikal. 

 

Literatur Kajian 

Terdapat Lapan prinsip utama di dalam kursus kokurikulum yang telah dikenalpasti oleh 

Kementerian Pengajian Tinggi (Jamaludin et al., 2009). ) iaitu kebudayaan, sukan, daya usaha 

dan inovasi, pengucapan awam, kesukarelawanan, keusahawanan, khidmat komuniti, dan 

kepimpinan. 

Kebudayaan ialah aktiviti yang melibatkan dan memberi peluang kepada pelajar untuk 

menguasai bidang kesenian yang akan membina jati diri, perwatakan dan keperibadian yang 

dibina dalam diri pelajar secara tidak langsung. Dengan penguasaan kemahiran ini membolehkan 

mereka menjadi seorang yang pakar dalam bidang kesenian dan kebudayaan. Perkembangan ini 

secara tidak langsung membantu negara dalam mempromosikan kesenian dan kebudayaan 

warisan bangsa. Secara tidak langsung, pelajar yang terlibat akan lebih memahami budaya 

setempat dan masyarakat agar sifat hormat menghormati antara satu sama lain dapat di pupuk 

dan diperkukuhkan di dalam diri mereka 

 

Sukan merupakan aktiviti kokurikulum yang melibatkan pergerakan fizikal seperti sukan tenis, 

bola baling, futsal, bola tampar, bola sepak, bola jaring dan sebagainya. Aktiviti kokurikulum 

merupakan pendidikan yang tidak diajar didalam kelas. Aktiviti sukan boleh dibahagikan kepada 

skala kecil dan skala besar iaitu penglibatan secara individu dan berkumpulan. Penglibatan 

pelajar dalam aktiviti sukan boleh dipertingkatkan seiring dengan kelayakan mereka dalam sukan 

yang diceburi sehingga ke peringkat antarabangsa. Pendidikan kokurikulum merupakan 

pendidikan bersifat rohani, kepimpinan, kerjasama, berpasukan dan keyakinan diri (Mohd 

Saofiean Bachok, 2013). Selain memupuk gaya hidup yang sihat, aktiviti sukan juga berupaya 

membina kemahiran komunikasi dan akan membantu pelajar dalam dunia kerjaya kelak. 

Pengalaman melalui kegiatan sukan mendedahkan pelajar tentang cabaran alam pekerjaan yang 

sebenar. Tambahan lagi, penglibatan aktif dalam sukan berupaya meningkatkan tahap berdikari 

dan keyakinan diri serta dapat mengurangkan perasaan negatif seperti tekanan perasaan, 

kecelaruan dan kerungsingan (Mahoney, 2005) 

 

Daya usaha dan inovasi melibatkan kerja keras bagi memenuhi keperluan masyarakat masa kini. 

Namun, daya kreativiti dan inovasi masih belum sinonim dengan budaya masyarakat setempat. 

Justeru, usaha ini harus dibina dan dibentuk dalam kalangan pelajar agar pembudayaan kreativiti 

dan inovasi ini dapat diimplimentasikan. Daya usaha dan inovasi akan menjadikan pelajar yang 

terlibat untuk aktif mencari idea yang baru dan releven untuk dipertingkatkan dari semasa ke 

semasa. 

 

Pengucapan awam adalah satu gabungan antara elemen sains kemanusiaan dan kesenian yang 

diterjemahkan dalam bentuk komunikasi yang berkesan dan menarik perhatian (Jamaludin et al., 

2011). Penguasaan komunikasi yang baik penting dalam setiap organisasi agar tugasan yang 

diberikan dapat dijalankan dengan baik selain membantu mempercepatkan tindakan yang di 

ambil. Selain itu, kelebihan  komunikasi yang berkesan mampu melonjakkan reputasi dan 

kredibiliti individu serta dapat meningkatkan personaliti dan karisma diri seseorang. Kelebihan 

memiliki kemahiran pengucapan awam juga sebagai nilai tambah kepada seseorang individu dan 

akan dipandang sebagai pembentang hebat. Selain mesej dapat disampaikan dengan yakin dan 

jelas, ia juga akan menarik minat audiens untuk terus kekal mendengar ucapan.  

Kesukarelawanan merupakan penglibatan pelajar dalam sesuatu aktiviti tanpa elemen paksaan. 

Pembudayaan kesukarelawanan penting untuk dibudayakan agar keharmonian dan kualiti 

masyarakat dipertingkatkan. Namun, untuk membentuk pelajar melakukan sesuatu pekerjaan 

tanpa paksa adalah tidak mudah. Walaubagaimanapun, budaya ini boleh dipupuk dan dilatih dari 

kecil melakukan sesuatu pekerjaan tanpa disuruh. Rutin ini akan menjadikan pembudayaan 

kesukarelawanan ini menjadi lebih mudah. Kesukarelawanan menjadikan pelajar lebih 

bertanggungjawab dan mempunyai nilai murni yang tinggi kerana konsep upah tidak menjadi 

keutamaan. 

 

Aktiviti keusahawanan ialah aktiviti yang membudayakan pelajar untuk menjadikan perniagaan 

sebagai satu pekerjaan. Walaupun begitu, aktiviti keusahawanan kurang mendapat tempat dan 

minat dalam kalangan pelajar. Pelbagai aktiviti dilakukan bagi menyemarakkan budaya niaga 

dalam kalangan pelajar di insitusi pengajian tinggi oleh Kementerian Pengajian Tinggi (KPT). 

Pelbagai modul yang praktikal telah digubal di peringkat pengajian tinggi bagi menarik minat 

dan memupuk kecenderungan pelajar untuk minat dalam aktiviti keusahawanan. Pembudayaan 

keusahawanan di institusi pengajian tinggi akan memberikan pengalaman kepada yang terlibat 

untuk mengasah dan memperkembangkan  kemahiran dalam aktiviti perniagaan yang berjaya. 

 

Khidmat komuniti ialah aktiviti yang dilakukan ssecara berkumpulan yang melibatkan 

masyarakat setempat. Khidmat komuniti perlu di semai dan dibentuk dalam kalangan pelajar 

agar mereka peka dengan keperluan masyarakat setempat.  Pelajar yang terdedah dengan khidmat 

komuniti akan menjadikan mereka lebih peka dan bertanggungjawab kepada masyarakat 

setempat. Pelajar yang terlibat secara tidak langsung akan mempunyai keyakinan diri yang tinggi 

untuk berhadapan dengan masyarakat. 

 

Kepimpinan ialah salah satu kemahiran yang boleh memandu diri sendiri dan masyarakat sekitar 

dalam membuat sesuatu keputusan. Kepimpinan boleh dibentuk dalam setiap diri idividu dengan 

mendedahkan mereka kepada pelbagai aktiviti yang berkaitan. Bagi meningkatkan kemahiran 

kepimpinan, pelajar boleh melibatkan diri dalam aktiviti yang dijalankan di institusi pengajian 

itu sendiri seperti melibatkan diri dengan organisasi yang khusus dalam membina elemen 

kepimpinan. Di samping itu, kepimpinan juga boleh dterapkan dengan melibatkan diri dalam 

aktiviti sukan, persatuan pelajar, kelab dan sebagainya. Kesemua teras yang disebutkan akan 

menjadi kayu ukur dalam mengukur tahap penglibatan pelajar dalam aktiviti kokurikulum. 

 

Pembangunan sahsiah pelajar di institusi pengajian tinggi dapat dilaksanakan melalui 

kokurikulum berdasarkan lapan domain yang ditetapkan oleh Kerangka Kelayakan Malaysia 

(Jamaludin et al., 2009) iaitu pengetahuan, kemahiran praktikal, kemahiran sosial dan 

tanggungjawab, nilai, sikap dan profesional, komunikasi, kepemimpinan dan kerja berpasukan, 

penyelesaian masalah dan kemahiran saintifik, pengurusan maklumat dan kemahiran 

pembelajaran sepanjang hayat serta pentadbiran dan kemahiran keusahawanan. Adunan antara 

pengetahuan dan pengalaman bakal melahirkan pelajar yang tinggi pengetahuannya, berdaya 

saing serta berinovatif dalam setiap tindakan yang diambil. 

 

Selain daripada penguasaan ilmu pengetahuan, penguasaan elemen kemahiran juga penting 

untuk dikuasai dan dihayati oleh pelajar kerana tuntutan masa kini di mana kebanyakan majikan 

amat menekankan kemahiran yang boleh dipindahkan dan kemahiran subjek (Cox dan King, 

2006) yang ada di dalam diri pelajar sebagai nilai tambah. Kemahiran yang boleh dipindahkan 

ialah kemahiran-kemahiran yang boleh digunakan sepanjang seseorang itu bekerja manakala 

kemahiran subjek adalah kemahiran menguasai ilmu pengkhususan yang dipelajari mengikut 

bidang masing-masing. 

 

Pendidikan yang merangkumi penguasaan ilmu praktikal penting selain daripada  penguasaan 

dalam bidang ilmu pengetahuan. Latihan praktikal membekalkan kemahiran kepada pelajar. Hal 

ini kerana ilmu kemahiran telah diterapkan dalam proses pembelajaran dan ia mampu menjadi 

bekalan untuk meningkatkan daya saing di pasaran pekerjaan. Ini adalah sejajar dengan harapan 

negara yang berusaha untuk mencorakkan diri pelajar dan membangunkan modal insan secara 

bersepadu dengan mengambil kira kemakmuran negara dan pasaran kerja (Kementerian 

Pengajian Tinggi, 2006). RMK 11 (2016 – 2020) meletakkan pembangunan modal insan yang 

berpengetahuan dan berkemahiran tinggi adalah penting bagi mentransformasikan ekonomi 

negara ke arah negara yang berpendapatan tinggi menjelang tahun 2020. 

 

Definisi kesedaran kendiri dan sahsiah pelajar  

Kendiri bermaksud saya atau aku dalam menguruskan kehidupan. Konsep kendiri ini tidak 

bersifat kekal. Konsep kendiri boleh berubah mengikut keadaan dan persekitaran. Terdapat tiga 

unsur kendiri iaitu diri dari kaca mata sendiri, diri yang diharapkan untuk dilihat oleh orang lain 

dan diri yang unggul (Muhd Mansur, 1986). Konsep kendiri boleh didefinisikan sebagai 

penilaian seseorang ke atas dirinya sendiri dan bagaimana ia menganggap tentang dirinya sendiri 

sama ada positif atau negatif. Ia berkait rapat dengan perasaan kita terhadap kebolehan kita, 

perkara yang berlaku pada diri kita dan perkara yang akan berlaku pada diri kita. Konsep kendiri 

meliputi aspek jasmani dan psikologi. Ia berkaitan dengan pembelajaran yang dialami sejak kecil 

lagi (Jamaludin Ramli, 2010).  

 

Konsep kendiri terbahagi kepada dua iaitu kendiri positif dan kendiri negatif. Kendiri positif ini 

ialah seperti seorang yang berfikiran terbuka, tenang, ceria, emosi yang stabil, mudah 

menyesuaikan diri dengan persekitaran dan banyak lagi. Mereka yang mempunyai konsep 

kendiri yang positif sentiasa menerima perhatian yang baik daripada ibu bapa, guru-guru atau 

orang sekeliling mereka. Individu ini akan sentiasa mengalami kejayaan  berbanding kegagalan 

(Jamaludin Ramli, 2010). Kendiri negatif pula ialah seperti mudah tertekan, tidak ceria, murung, 

tidak sukakan cabaran, mudah tersinggung, pasif dan banyak lagi. Individu seperti ini sering 

dimarahi ataupun dikritik sama ada ibu bapa, guru-guru, rakan-rakan atau orang sekeliling 

mereka. Mereka juga kurang mendapat kasih sayang dan perhatian. Akibatnya, individu tersebut 

akan mempunyai aras keyakinan yang rendah, pasif dan tidak mudah bersosialisasi dengan 

persekitarannya (Jamaludin Ramli, 2010).Berdasarkan kepada  huraian tersebut, konsep kendiri 

ini berkait rapat dengan konsep kesedaran kendiri.  

 

Kesedaran kendiri menurut Lawrence (2003)  ialah  kategori diri dan kewujudan diri. Kesedaran 

kendiri yang bersifat negatif akan menjadi faktor penghalang kepada pelajar untuk mencapai 

sesuatu matlamat yang telah disasarkan dan cenderung bertindakbalas dengan tingkah laku yang 

bersifat negatif.  Kesedaran kendiri yang bersifat positif pula akan mempengaruhi emosi, 

pemikiran dan tingkah laku pelajar yang akhirnya akan memandu mereka ke arah peningkatan 

kepada keyakinan diri yang tinggi, bertanggungjawab dan bertindak secara positif sehingga 

mereka mencapai kejayaan. Pelajar yang tidak mempunyai identiti yang sihat akan berpotensi 

bertemu dengan rakan sebaya yang bermasalah dan seterusnya terlibat dengan masalah gejala 

sosial ( Oya Yerin Guneri, 2006). 

 



        

 

 

 

23 

 

Kesedaran kendiri secara umumnya adalah kemampuan diri untuk mengenal pasti kekuatan, 

kelemahan, personaliti diri. Bukan sahaja mampu untuk mengetahui mengenai diri bahkan boleh 

mengetahui dan menguasai tindakan diri terhadap orang sekitar. Kesedaran kendiri dalam kajian 

ini akan dibincangkan dari aspek kecerdasan emosi, nilai-nilai peribadi dan gaya kognitif. 

 

Sahsiah pelajar 

Sahsiah menurut Hassan (1983) ialah susunan tertentu yang terdiri dari kebiasaan-kebiasaan. 

Susunan itulah yang menentukan tingkah laku seseorang dan membezakan sahsiahnya dari orang 

lain. Definisi ini menunjukkan sahsiah adalah satu keperibadian yang boleh dibentuk secara 

sistematik. Istilah membentuk sahsiah dalam kajian ini berdasarkan kepada kamus Dewan Edisi 

Keempat (2007) iaitu membaiki kelakuan orang; mendidik dan mengajar orang. Menurut 

Abdullah Nasih Ulwan (1994), pembinaan sahsiah terdiri daripada empat unsur utama iaitu 

akidah, ibadah, akhlak dan penampilan. 

 

Menurut Habibah dan Noran Fauziah (2006), sahsiah atau personaliti dikenali sebagai akhlak di 

mana secara mudahnya sahsiah atau akhlak boleh dibahagikan kepada dua iaitu akhlak yang 

terpuji atau akhlak yang tercela. Sesungguhnya Allah swt amat menyukai akhlak yang baik 

sebagaimana dalam hadis Rasul saw (Al-Tabrani, 1995) yang bermaksud: Daripada Sahl b Saad 

r.a Nabi saw bersabda: ;Sesungguhnya Allah SWT adalah mulia dan Ia menyukai kemuliaan. Ia 

juga menyukai akhlak yang tinggi dan membenci akhlak yang rendah." (Riwayat al-Hakim al-

Tabrani)  

 

Kamarul Azmi (2001) menyatakan Imam Nawawi pernah berkata  pembangunan sahsiah terdiri 

dari lapan aspek utama iaitu pembangunan akhlak kepada Tuhan, akhlak sesama insan, sosial, 

adab kehidupan, ibadat, jihad, ilmu  pengetahuan dan batasan agama. Sahsiah yang dikaji dalam 

konteks kajian ini ialah sahsiah yang baik yang bertujuan untuk mengukur pelajar dari aspek 

berfikiran positif, cekap peribadi dan cergas fizikal. 

 

Kerangka Teori 

Kajian ini menggunakan empat teori iaitu Teori Kesedaran Kendiri, Teori  Kognitif Sosial 

Bandura, Teori Goleman dan Teori Astin. Teori Kesedaran kendiri mengatakan kesedaran 

kendiri adalah mekanisma utama dalam mengawal diri (Duval dan Wicklund’s, 1972). Duval 

dan Silvia (2001) menyatakan penyelidikan yang telah dijalankan bermula pada tahun 1970 

didapati menyokong sepenuhnya teori yang telah dihasilkan ini.Teori  Kognitif Sosial Bandura 

(1997) menekankan tingkah laku seseorang boleh diduga dan difahami. Seseorang akan 

menterjemahkan tindakannya berdasarkan infomasi, kefahaman dan kepercayaan dalam diri 

mereka. Albert Bandura telah menamakan Teori Pembelajaran Sosial sebagai Teori Kognitif 

Sosial kerana teori ini menekankan aspek kognitif dalam perkembangan personaliti (Bandura, 

2001). Pada asalnya, teori ini diambil dan diadaptasi daripada Teori Pembelajaran Sosial yang 

menekankan aspek hubungan antara manusia dan persekitaran sahaja yang akhirnya ditambah 

baik dengan elemen pemikiran. Teori Goleman (1998) pula menyatakan kompetensi terbahagi 

kepada dua iaitu; kompetensi peribadi dan kompetensi sosial. Kajian ini menekankan kepada 

kompetensi peribadi. Manakala Teori Penglibatan Astin (1984) digunakan dalam kajian ini 

kerana melibatkan aspek penglibatan pelajar di dalam aktiviti kokurikulum dimana melibatkan 

aspek psikomotor. 

Metodologi Kajian 

Kajian ini menggunakan Model Persamaan Struktural atau Structural Equation Modeling (SEM). 

Kaedah SEM digunakan kerana kaedah ini boleh menguji dan menyelidik hubungan sebab-akibat 

antara kumpulan variabel. Selain itu, kaedah ini juga boleh mengkaji peranan mediator dalam 

kajian. SEM boleh dianalisis dengan mengunakan perisian komputer AMOS. 

 

Analisis Kajian 

Terdapat dua dapatan kajian yang akan dibincangkan di dalam artikel ini iaitu berkaitan dengan 

hubungan antara kesedaran kendiri dan sahsiah pelajar serta kokurikulum bersifat mediator 

antara kesedaran kendiri dan sahsiah pelajar  iaitu: 

 

Hubungan Antara Kesedaran Kendiri Dan Sahsiah Pelajar (Perbincangan) 

Jadual 4.23 bagi ujian pekali regresi menunjukkan nisbah kritikal (CR) sumbangan bagi 

kesedaran kendiri kepada berfikiran positif, cekap peribadi dan cergas fizikal melebihi nilai 1.96 

yang bermaksud sumbangan tersebut adalah signifikan. Sekiranya nilai CR melebihi 1.96 dan 

nilai signifikan (p) lebih kecil atau sama dengan 0.05 menunjukkan bahawa pembolehubah bebas 

menyumbang secara signifikan terhadap pembolehubah bersandar. 

 

Bagi ujian hipotesis konstruk Kesedaran Kendiri dengan Berfikiran positif Ha2: Terdapat 

hubungan yang signifikan antara Kesedaran Kendiri dan berfikiran positif dengan 

kebarangkalian Critical Ratio sebesar 11.43 pada nilai signifikan 0.05 (t˃1.96) menjadikan 

hipotesis ini diterima. Bagi ujian hipotesis konstruk Kesedaran Kendiri dan cekap Peribadi Ha3: 

Terdapat hubungan yang signifikan antara Kesedaran Kendiri dan Cekap Peribadi dengan 

kebarangkalian Critical Ratio sebesar 11.10 pada nilai signifikan 0.05 (t˃1.96) menjadikan 

hipotesis ini diterima. Bagi ujian hipotesis konstruk Kesedaran Kendiri dan Cergas Fizikal Ha4: 

Terdapat hubungan yang signifikan antara Kesedaran Kendiri dan Cergas Fizikal dengan 

kebarangkalian Critical Ratio sebesar 9.44 pada nilai signifikan 0.05 (t˃1.96) menjadikan 

hipotesis ini diterima. 

 

Dapatan ini menyokong teori yang menyatakan terdapatnya hubungan yang signifikan antara 

konstruk kesedaran kendiri dengan berfikiran positif , cekap peribadi  dan cergas fizikal. 

 
Jadual 4.23: Ujian pekali regresi 

   Estimate S.E. C.R. P Label 

BP <--> KK .164 .014 11.433       *** Signifikan 

CP <--> KK .148 .013 11.095         *** Signifikan 

CF <--> KK .106 .011 9.443 *** Signifikan 

 

 
Jadual 4.24 : Rumusan ujian Hipotesis 

Hipotesis Pernyataan Hipotesis Keputusan 

Ha 2 Terdapat hubungan yang signifikan antara   kesedaran 

kendiri dengan berfikiran positif 

 

Signifikan 

Ha 3 Terdapat hubungan yang signifikan antara   kesedaran 

kendiri dengan cekap  peribadi 

 

Signifikan 

Ha 4 Terdapat hubungan yang signifikan antara   kesedaran 

kendiri  dengan cergas fizikal 

 

Signifikan 

Perbincangan 

Pelajar yang mempunyai kesedaran kendiri yang tinggi cenderung untuk mempunyai kecekapan 

peribadi yang tinggi. Pelajar ini juga bijak dalam mengurus masa dan mematuhi perancangan 

yang dilakukan (Crebert, 2004).  

 

Kecerdasan emosi yang baik menjadikan pelajar lebih mementingkan imej dan keperibadian 

yang tinggi pada setiap masa.  Sikap tidak mudah putus asa  dalam kalangan pelajar menjadikan 

mereka sentiasa sabar dalam melaksanakan tanggungjawab secara fokus dan berdisiplin dan 

akhirnya akan membangun serta membentuk keupayaan sahsiah mereka secara holistik. 

Hasilnya, pelajar yang beretika dan mempunyai jatidiri yang tinggi akan terhasil (Dora et al., 

2008) 

 

Nilai peribadi yang tinggi menjadikan mereka mudah disegani dan mudah didekati oleh orang 

lain. Gaya berfikir yang positif dapat dilihat dari nilai kreativiti dalam menilai sesuatu perkara, 

dan dapat menyelesaikan masalah menggunakan perspektif yang pelbagai (Weisinger, 1998) 

kerana seseorang pelajar tidak menghadkan dirinya dari meneroka kekuatan dan kelemahan diri.  

Oleh yang demikian, kesedaran kendiri yang baik dalam kalangan pelajar akan melahirkan 

pelajar yang mempunyai kecekapan peribadi yang tinggi.  

 

Kokurikulum Bersifat Mediator Antara Kesedaran Kendiri Dan Sahsiah Pelajar 

Analisis mediator dijalankan untuk meneliti kekuatan antara hubungan pembolehubah bebas dan 

pembolehubah bersandar melalui mediator. Kaedah fully mediated dan partial mediated 

digunakan untuk untuk menguji kesan mediator terhadap hubungan antara pembolehubah bebas 

dengan pembolehubah bersandar  

 

Rajah 4.15 menunjukkan structural equation modeling (SEM) bagi kajian ini.  Nilai kesesuaian 

indeks bagi model structural ini adalah baik dan mencapai tahap yang dikehendaki iaitu dengan 

bacaan chi-square = 3088.494,  DF = 768. Comparative fit index (CFI) = 0.81. Knight et 

al.,(1994) mencadangkan nilai CFI yang diterima ialah melebihi 0.90. Namun begitu, menurut 

mereka, nilai CFI antara 0.80 hingga 0.89 masih dalam margin yang boleh diterima. Cmin/df= 

3.02  dan The Root Mean Square Error of Approximation (RMSEA)  pula ialah 0.06. Secara 

keseluruhannya, nilai keseuaian indeks bagi model ini adalah sepadan dengan data kajian. 

 

Bagi kaedah fully mediated, model tanpa mediator dianalisis terlebih dahulu kemudian diikuti 

dengan model yang mempunyai mediator. Jika nilai khi kuasa dua (X2) bagi model yang 

mempunyai mediator lebih kecil, itu menunjukkan pembolehubah mediator mempengaruhi 

hubungan antara pembolehubah bebas dan pembolehubah bersandar (Marsh et al, 1988 dan  

Browne dan Cudek, 1993).  

 

Bagi kaedah partial-mediated, nilai indirect effect dibandingkan dengan nilai total effect, Jika 

nilai indirect effect lebih kecil atau sama dengan nilai total effect, itu bermakna mediator 

mempengaruhi hubungan antara pembolehubah bebas dengan pembolehubah bersandar (Shrout 

dan Bolger, 2002 dan Mckinnon et al, 1995).  

 

Jadual 4.25 menunjukkan nilai bagi total effect, direct effect dan indirect effect bagi mengukur 

bentuk mediator di dalam kajian ini. Nilai total effect ialah 1.55 manakala nilai indirect effect 

pula ialah 0.19. Oleh kerana nilai indirect effect lebih kecil berbanding dengan nilai total effect 

maka, ini bermakna mediator mempengaruhi hubungan antara pembolehubah bebas dengan 

pembolehubah bersandar (Shrout dan Bolger, 2002 dan Mckinnon et al, 1995). Justeru, 

kokurikulum berperanan sebagai mediator di dalam kajian ini sekaligus menyokong  

hipotesis kajian 

 
Jadual 4.25 : Nilai Total effect, Direct effect dan Indirect effect 

Kesimpulan 

Pelajar yang mempunyai kesedaran kendiri yang tinggi cenderung untuk mempunyai kecekapan 

peribadi yang tinggi. Pelajar ini juga bijak dalam mengurus masa dan mematuhi perancangan 

yang dilakukan (Crebert, 2004). Nilai peribadi yang tinggi menjadikan mereka mudah disegani 

dan mudah didekati oleh orang lain.  Gaya berfikir yang positif dapat dilihat dari nilai kreativiti 

dalam menilai sesuatu perkara, dan dapat menyelesaikan masalah menggunakan perspektif yang 

pelbagai (Weisinger, 1998) kerana seseorang pelajar tidak menghadkan dirinya dari meneroka 

kekuatan dan kelemahan diri.  Oleh yang demikian, kesedaran kendiri yang baik dalam kalangan 

pelajar akan melahirkan pelajar yang mempunyai kecekapan peribadi yang tinggi. Pelajar yang 

mempunyai kesedaran kendiri yang tinggi didapati cenderung untuk mempunyai kecergasan 

fizikal yang tinggi dan berupaya untuk mengawal diri dari terjebak dengan perangai yang buruk 

(Farris,2002).  Kecerdasan emosi yang baik menjadikan pelajar sentiasa menitikberatkan imej 

dan penampilan yang baik dari aspek cara berpakaian, kebersihan diri dan keutamaan terhadap 

kehidupan dalam persekitaran yang sihat 

 

Hasil dapatan ini menyokong Teori Penglibatan Astin (1999) yang menyatakan bahawa 

penglibatan pelajar di dalam aktiviti kokurikulum akan memberikan pengalaman dan berpotensi 

untuk menjadi seorang pelajar yang cemerlang bukan sahaja dari sudut sahsiah tetapi juga 

pembelajarannya.  Ia juga bertepatan dengan pernyataan Chambers dan Schreiber (2004) bahawa 

aktiviti kokurikulum memainkan peranan penting dalam kecemerlangan pendidikan pelajar yang 

mana; aspek kokurikulum dalam  membentuk sahsiah kepada pelajar sama ada dari sudut 

kognitif, afektif dan psikomotor.  

